
Frágreiðing um virki felagsins í farna ári og um framtíðarætlanir
Góðan dagin, góðu fundarfólk, og hjartaliga vælkomin á aðalfundin hjá Kommunusamskipan Føroya.

Ikki er yvir at dylja, at vit á síðsta aðalfundi vóru rættiliga bjartskygd um tað, sum henda skuldi í 2009 – at lunnar loksins fóru at verða lagdir undir grundleggjandi broytingar í viðurskiftunum millum land og kommunur, so sum Kommunusamskipanin líka síðan stovnan hevur virkað fyri. 

Men hvat fara vit so at minnast 2009 og fyrsta ársfjórðing av 2010 fyri? 

Jú, hópin av orðum, men ongar gerðir. Afturvendandi tos um reformar, bygnaðarbroytingar og umskipanir, men higartil bert fultkomið atgerðarloysi. Landsstýrisfólk, aðalráð og politiskir flokkar, sum melda út í allar ættir. Øll arbeiða í sjálvdrátti, og eingin heildarætlan er at hóma yvirhøvur. Hetta er tíverri syndarliga støðan í løtuni. 

Hóast støðan í dag kanska tykist vónleys, so er síðsti leikur ikki leiktur enn, og vit kunnu vóna, at okkurt munagott kortini fer at spyrjast burturúr oyðimarkagongdini hjá landsstýrinum og løgtinginum. Ofta verður tikið til, at “úr kaos kemur kosmos”, og  hóast at øll politiska skipanin í løtuni liggur lamin, so er enn sum áður átrokandi neyðugt, at vit fáa semju um, hvussu hetta samfelagið bygnaðarliga skal skipast, og hvør okkara leiklutur sum kommunur, onnur helvtin av fólkaræðinum, skal verða. 
Kommunureformur

Tað var við góðum treysti, at vit fóru undir arbeiðið at gera eina heildarætlan fyri kommunala økið saman við landsstýrinum. Í januar 2009 setti Annika Olsen, landsstýriskvinna í innlendismálum, nevniliga sokallaðu umskipanarnevndina, ið skuldi koma við uppskoti um: 

· hvørjar tær kommunalu eindirnar skulu verða í framtíðini

· millumkommunala javningarskipan, ið skuldi fevna um bæði inntøkujavning og útreiðslujavning

· greitt uppgávu- og ábyrgdarbýti millum land og kommunur, har gerast skuldi ítøkiligar raðfestingar av, hvørji øki skuldu leggjast til kommunurnar, og nær hesi skuldu verða løgd til kommunurnar. Fyrsta økið skuldi leggjast til kommunurnar 1. januar 2011 

· blokstuðulskipan, ið skuldi tryggja, at fígging var til uppgávurnar, eisini eftir, at tað ikki bar til longur at broyta í býtinum millum lands- og kommunuskatt

· leist fyri eftirmeting av útleggingum, herundir at eftirmeta, hvussu tað hevur eydnast at leggja barnaansingarøkið og barnavendarøkið til kommunurnar at umsita.

Nevndin fekk stuttan tíðarkarm og skuldi verða liðug við arbeiðið á ólavsøku 2009. Hetta var tó seinni broytt til oktober 2009, tá ið bólkurin eisini handaði landsstýriskvinnuni álitið.

Hetta var eitt arbeiðið, sum Kommunusamskipanin hevði rykt eftir í fleiri ár, og tí sótu vit eisini her í fjør vónrík um, at nú var endiliga vilji í landsstýrinum til saman við kommununum at fremja tann grundleggjandi samfelagsreformin.

Vit høvdu eisini fyrireikað okkum væl. Kommunusamskipanin hevði frammanundan arbeitt miðvíst við at skapa grundarlag fyri felags fatan millum limakommunurnar um hetta týðandi mál.

Í hesum sambandi samtykti stýrið longu á fundi í Fuglafirði 12. september 2008 einmælta áheitan til landsstýrið um at skipa samráðingartilgongd um: 

· útlegging av uppgávum til kommunurnar, fyrst og fremst fólkaskúlaøkið og eldrarøktarøkið
· kommunusamanlegging, ið bæði tekur støði í fólkaviljanum á staðnum og ásettum krøvum til burðardyggleika v.m.
· javningarskipan millum kommunur eins og aðrar fíggjarligar fortreytir.
Kommunusamskipan legði tá eins og nú stóran dent á, at hesar nýskipanir hingu saman og treytaðu hvørja aðra. Við øðrum orðum ein semja um, at kommunusamanlegging skuldi ikki fremjast uttan eina innihaldsliga meining, nevnliga nýggjar uppgávur at røkja, og at fíggingin til hetta somuleiðis var greið. 

Kommunusamskipan mælti eisini staðiliga frá at skipa blokstuðul frá landskassanum til kommunurnar. Slík skipan er avgerandi í andsøgn við meginregluna um, at fíggjarliga ábyrgdin skal fylgja avgerðarrættinum. Ein stórur vansi við blokkstuðli er, at landið við blokkstuðlinum kann taka sær fult vald til at stýra rakstur og umsiting úti í kommununum. Annar vansi er, at blokkstuðulin er játtan á fíggjarløgtingslógini, og tí er eingin trygd fyri, at blokkurin røkkur til ætlaðu fíggingina av uppgávum úti í kommununum, sum kortini standa við ábyrgdini.
Í álitinum, ið varð handað landsstýriskvinnuni, varð mælt til:
· 7-9 kommunalar eindir í Føroyum, har Suðuroyggin er ein kommuna, Sandoyggin ein tó við einari fíggjarligari serskipan, Tórshavnar kommuna óbroytt, Sundalagið ein og Norðuroyggjar ein. Tveir møguleikar eru í Eysturoynni eins og tvær møguleikar eru viðvíkjandi økinum Vágar og Vestmanna/Kvívík

· at leggja kommunurnar saman við lóg 1. januar 2011, og skriva út nýval til kommunurnar í november 2010
· at leggja fólkaskúlan til kommunurnar 1. januar 2012 og eldrarøktarøkið 1. januar 2013. 

· at skipa eina millumkommunal javningarskipan, sum fevnir bæði um javning av muni í inntøkum og útreiðslutørvi. 
Hóast at arbeiðssetningurin legði upp til at skipa blokkstuðul, mælti nevndin frá hesum, men kom í staðin við uppskoti um sonevnda afturberingarskipan. Við hesi skipan fáa kommunurnar aftur tann inntøkumiss, sum ymsir skattafrádráttir geva kommununum. Hetta gevur kommunala geiranum umleið 250 mió. kr. Staðfest varð eisini, at afturberingarskipanin í ávísan mun javnaði munirnar í skattainntøkunum hjá kommununum, tí skattafrádráttirnir kosta kommununum ymiskt. 

Saman við teimum 455 mió. kr., sum møguleiki er fyri at flyta millum lands- og kommunuskatt uttan at broyta verandi skattaskipan, vildi sostatt umleið 700 mió. kr. kunna flytast kommununum at fíggja nýggjar uppgávur við, áðrenn neyðugt er broyta verandi skattaskipan ella skipa annan fíggingarhátt so sum blokkstuðul. Mælt varð somuleiðis til at broyta býtið millum land og kommunur av partafelagsskattinum soleiðis, at býtið lutfalsliga samsvaraði við býtið av persónsskattinum.    
Nevndin legði stóran dent á, at talan var um eina heildarætlan. Var talan ikki um eina heild, so mælti nevndin frá, at eitt so týðandi inntriv sum at skipa fyri kommunuvali í ótíð, var sett í verk mótvegis sitandi kommunustýrum. Nevndin metti ikki, at tað tænti nøkrum endamáli við lóg at tvinga kommunur saman í størri eindir uttan so, at kommunurnar samstundis fingu fleiri uppgávur og ábyrgdir.

Stýrið fyri Kommunusamskipanina viðgjørdi beinanvegin álitið um kommunala umskipan við stórum áhuga, men stýrið tók ikki undir við øllum tilmælunum.

Kommunusamskipanin metti ikki, at til bar at fremja umskipanina eftir teirri tíðarætlan, ið álitið mælti til. Slík grundleggjandi samfelagsbroyting við kommunusamanleggingum, útlegging av týðandi málsøkjum og nýskipan av kommunalu fíggingini sum heild krevur eitt sera umfevnandi lógar- og fyrireikingararbeiðið. Kommunusamskipanin metti eisini, at val í ótíð var eitt ógvisligt inntriv í demokratisku heimildirnar hjá verandi kommunustýrum.

Vit óttaðust eisini fyri ruðuleika, um val til nýggj kommunustýri skulu haldast samstundis, sum allar bygnaðarligu og fyrisitingarligu fortreytirnar fyri kommunusamanleggingum kring landið skulu fáast í lag innanfyri eitt ár.

Í staðin heitti Kommunusamskipanin á landsstýrið um at brúka tíðina, sum eftir er til næsta regluliga kommunustýrisval í november 2012, til at fáa allar neyðugar fyrireikingar – bæði politiskar, lógarligar og fyrisitingarligar – í sambandi við kommunala bygnaðin, nýggja uppgávubýtið og fíggingarskipanina uppá pláss, so at samlaða umskipanin kann verða sett í verk frá 1. januar 2013. 

Fyri at tryggja haldgott og neyðugt politiskt festið undir umskipanartilgongdini, heitti stýrið fyri Kommunusamskipanina eisini á landsstýrið um at leggja fyri løgtingið uppskot til samtyktar um eina tíðarætlan fyri umskipanina soleiðis, at talan er um skipaða heildartilgongd.

Kommunusamskipanin metir tað sera týdningarmikið, at ein slík prinsippiel politisk avgerð um høvuðstættirnar í umskipanini verður tikin soleiðis, at landsstýrið og kommunurnar greitt vita, hvørjar uppgávur skulu leggjast út til kommunurnar, hvussu hesar skulu fíggjast, og hvussu kommunali bygnaðurin skal skipast. 

Løgtingssamtyktin er harumframt altavgerandi fortreyt fyri øllum fyrireikingararbeiðinum, sum landsstýrið og kommunurnar saman og hvør í sínum lagi skulu gera, áðrenn umskipanin endaliga kann setast í verk.

Verður hetta ikki gjørt, metir Kommunusamskipanin stóran vanda verða fyri, at týðandi partar av ætlaðu umskipanini detta burturímillum, serliga útlegging av uppgávum, og tá hava kommunur brúkt nógva orku til at leggja saman uppá heilt skeivar fortreytir. Hesa støðu eigur landsstýrið undir ongum umstøðum at bjóða borgarum okkara.

Eftir kommunuálitið

Vit mugu sum felagsskapur ásanna, at kommunala umskipanin er eitt stórt politiskt mál, og at full semja neyvan er um allar tættir í umskipanini, hvørki millum okkum kommunur ella millum land og kommunur. Hóast hetta, so metti stýrið sera umráðandi, at limakommunurnar í hesum avgerandi máli høvdu felags stev. Í hesum sambandi varð skipað fyri evnisdegi í Klaksvík 26. februar 2010 fyri allar kommunustýrislimir í Kommunusamskipanini. Á fundinum vóru uml. 60 kommunstýrislimir.

Fundurin var væl eydnaður, og úrslitið var ein konstruktiv yvirlýsing, sonevnda Klaksvíksskjalið, sum lýsir ta felagstøðu, ið Kommunusamskipanin kann virka eftir. 
Henda leistin at finna felags stev kundi landspolitiska skipanin lært nógv av. Dagin fyri, at vit kommunustýrislimir vóru savnaðir í Klaksvík, var aðalorðaskifti í løgtinginum um umskipan av kommunala geiranum. Og í løgtinginum var als einki felags stev at hóma. Tað gjørdist púra greitt, at sitandi samgonga er rúkandi ósamd um, hvør tann grundleggjandi leikluturin hjá føroysku kommununum skal verða í framtíðini, og innanhýsis í einstøku flokkunum er ósemjan ikki minni.
Tað, sum undrar okkum mest er, at landsstýrið við støði í samgonguskjalinum setur ein bólk at gera uppskot til umskipan av kommunala geiranum. Bæði samgonguskjalið og arbeiðssetningurin gera eitt nú greitt, at stór málsøki verða løgd til  kommunurnar. Hesin arbeiðssetningur er enntá viðgjørdur á landsstýrisfundi og góðkendur. Tá ið álitið kemur í løgtingið, er eingin semja at hóma yvirhøvur, og samgongan vil ikki kennast við sítt egna samgonguskjal. Hetta er óseriøst politiskt arbeiði og burturspiltar kreftir. 

Veruleikin er helst, at politiska semjan í landsstýrinum um eina heildarætlan fyri kommunala geiran ongantíð var til staðar aðrastaðni enn í samgonguskjalinum, og at landsstýrið tí valdi løttu loysnina at parkera málið í einum arbeiðsbólki. 
Men hetta er ikki ein haldbar støða, semja má til, tí málið skal og má loysast, og fíggjarliga støðan hjá landskassanum ger hetta enn meira átrokandi. Aftur her mugu vit kommunur og felagsskapur vera á varðhaldi. Landsstýrið ætlar nú at seta enn ein arbeiðsbólk, nú við umboðum fyri politisku flokkarnar at fremja kommunalreformin, fultkomiliga uttan um kommunalpolitisku skipanina. Tey, sum fylgdu við orðaskiftinum í løgtinginum 25. februar 2010, vita, at hetta fer ongantíð at bera á mál. 

Tað man tykjast alsamt greiðari fyri ein og hvønn, at tað mugu verða vit kommunur, sum  saman skulu seta dagskránna í menningini av tí kommunala geiranum og kommunala fólkaræðinum. Vit fara ongantíð at góðtaka at vera útihýst frá teirri víðari politisku tilgongdini fram móti endaliga reforminum. Lata vit hetta yvir til landspolitisku skipanina, so koma vit antin at bíða í uppaftur 10 ár, áðrenn farið verður undir at skriva enn eitt kommunuálit, ella vit verða yvirstýrd og niðurbundin av alsamt vaksandi valdsmiðsavnanini hjá landinum.
“Meðan vit bíða eftir kommunalreforminum” 
Av tí at semja ikki fæst um tann grundleggjandi reformin, kommunalreformin, sum bygnaðarliga skal skipa hetta samfelagið, so tykist hugburðurin millum landsstýrisfólk vera, at so kann eg bara gera mín egna reform, hóast at eingin tekur undir við honum heldur.

Samstundis sum nevndin arbeiddi við nýggja kommunuálitinum, arbeiddi landsstýriskvinnan í mentamálum parallelt við grundleggjandi bygnaðarligum broytingum á fólkaskúlaøkinum, sum gekk beint ímóti arbeiðssetninginum um kommunureform, hon sjálv júst hevði góðkent. Tá uppskot hennara um skúlareform varð liðugt, var hædd als ikki tikin fyri tilmælunum í kommunuálitinum – tíansheldur øllum intentiónunum við kommunureforminum.
Í staðin fyri verandi tvíbýti á fólkskúlaøkinum, verður nú skotið upp eitt tríbýti, har kommunurnar skulu tvingast inn í skúlasambond – í okkurt slag av økisfyrisitingum, sum løgfrøðiliga og fyrisitingarliga ikki er serliga væl greinað. Finna kommunurnar ikki saman í skúlasambond og semjast um, hvørjir skúlar skula brúkast til undirvísing, so fær landsstýriskvinnan bara sjálv heimild at niðurleggja skúlar og ávísa, hvar undirvísing skal fara fram.  

Sambært fólkaskúlalógini hava kommunur skyldu til at veita øllum børnum undirvísing. Kommunurnar hava til hetta endamálið bygt – og byggja framvegis – skúlar kring landið. 
Kommunurnar eiga skúlarnar og avgera tí, hvar børnini skulu ganga í skúla. Landsstýrið kemur við lærarunum.


Sambært lógini eru tað eisini kommunurnar, sum hava rættin at avgera, um ein skúli skal niðurleggjast. Henda avgerðin er so mikið týdningarmikil, at borgararnir kunnu krevja hana til fólkaatkvøðu.


Í sjálvum sær er ætlanin hjá landsstýriskvinnuni at savna skúlarnar í størri eindir skilagóð bæði fíggjarliga og undirvísingarliga. Hetta eru tí eisini ætlanir, sum Kommunusamskipanin og kommunurnar í stóran mun kunnu taka undir við, men vit koma ikki uttanum, at bygnaðarligar broytingarnar á fólkaskúlaøkinum mugu hanga saman við teimum broytingum, sum fremjast skulu á kommunala økinum. Tí mælti Kommunusamskipanin staðiliga ímóti, at uppskotið yvirhøvur varð lagt fyri tingið. Hóast uppskotið nú er lagt fyri tingið, so tykist heldur ikki politisk semja verða um hetta mál – allarminst í samgonguni.

Áleið tað sama ger seg nú eisini galdandi á eldrarøktarøkinum. Hóast greiðu tilmælini í kommunuálitinum, ynskja Almannamálaráðið og Nærverk grundleggjandi broytingar á økinum, har alt vald og øll ávirkan verður miðsavnað undir Nærverk. Dømi um hetta er ætlanin at fáa felags upptøkunevndir fyri øll tey 6 heimarøktarøkini í landinum, eins og tey ynskja eina sameining av heimarøkt og stovnsrøkt – alt stýrt frá Nærverk. Í hesum sambandi hava kunngerðir um ávíkavist røktarheim og sambýli verið til hoyringar hjá Kommunusamskipanini fyri fimtu ferð seinastu 3 árini, eins og ein broyting í forsorgarlógini við 3 daga hoyringsfreist skal loyva heimarøktarum at starvast inni á bústovnum. 
Í sjálvum sær ein skilagóð ætlan, sum átti at havt við sær, at tey, sum hava størsta tørvin, hava fyrsta rætt til búpláss, og at starvsfólkaorkan á eldrarøktarøkinum við samskipan av stovnsrøkt og heimarøkt verður gagnnýtt optimalt. Men her vendur alt øvugt, tá ið man samstundis í fleiri ár frá politiskari síðu – eisini núverandi landsstýriskvinnan – hevur tosað um at leggja eldrarøktina til kommunurnar. 

Í báðum førunum nevnd omanfyri – bygnaðarbroytingarnar á fólkaskúlaøkinum og eldrarøktini, er groft ósamsvar er millum orð og gerðir, tá ið landsstýrið útatil sigur seg vilja fremja kommunureform og styrkja kommunala sjálvræðið, men arbeiðir síðuleypandi við at miðsavna alla umsiting og vald, tí at “vit kunnu ikki bíða longri eftir kommunalreforminum”. 
At gjalda uttan at valda

Kommununurnar hava sum avgerandi meginreglu altíð tvíhildið um, at fíggjarliga ábyrgdin skal fylgja avgerðarrættinum – tvs., at vald og gjald skulu fylgjast. Tað merkir, at er ein uppgáva kommunal, so er tað eisini kommunan, ið skal fíggja hana, og umvent. Hetta var meginregla, sum bæði tey seinastu kommunuálitini hava sligið fast.

Ein afturvendandi trupulleiki seinastu árini er, at kommunurnar uppliva eitt áhaldandi trýst á øllum økjum at taka á seg fleiri smærri og størri útreiðslur, tó uttan at ábygrdarbýtið verður broytt. 

Eitt gott dømi frá 2009 um hetta er broytingin í forsorgarlógini um hjálparráð – tvs. hjálpartól. Við ikki serliga góðum grundgevingum um sektorábyrgd og tilvísing til ST-sáttmálar, er ætlanin hjá Almannamálaráðnum, at kommunurnar skulu taka á seg fíggjarligu ábyrgdina av at veita hjálpartól á barnaansingarøkinum, fólkaskúlaøkinum og á eldrarøktarøkinum. Hetta eru beinleiðis forsorgarútreiðslur, sum landið vil snýkja yvir á kommunurnar.  

Kommunsamskipanin góðtekur ikki hesa arbeiðsgongd longur, og vilja vit sum felagsskapur av øllum alvi verja okkara limir ímóti, at landsmyndugleikin uttan heimildir og av órøttum fer niður í kommunukassarnar eftir fígging. Skulu kommunurnar taka á seg fleiri fíggjarligar ábyrgdir, so má ræðisrætturin fylgja við.

Eitt annað talandi dømi er málið um, at skip hjá Strandferðsluni ikki longur skuldu rinda havnagjald til kommunalu havnirnar – eitt mál, sum stakk seg upp í sambandi við nógv umrødda ólavsøkupakkan hjá landsstýrinum, hvørs høvuðsendamál var at betra um fíggjarstøðuna hjá landskassanum. Í hesum føri royndi landið ítøkiliga at lóggeva seg burturúr einari sjálvsagdari skyldu. At kalla í øllum londum, ið vit samanbera okkum við, gjalda eisini almennu ferðamannaskipini havnagjald til kommunalu havnirnar, uttan so, at serlig avtala er gjørd. Røktin av ferðamannaflutninginum verður ikki verri av, at landið røkir sína skyldu móti eigaranum av havnunum og veitir teimum gjald fyri brúk av teirra ognum og tænastum.

Eitt afturvendandi dømi er gjaldið, sum kommunurnar uttan nakra sakliga grundgeving skulu lata Nærverki fyri náttarvaktina á sambýlinum. Kommunurnar hava í nógv ár gjørt vart við hendan skeivleika, men Almannaráðið letur ikki við seg koma. 
Stýrið hevur tí tikið stig til, at Kommunusamskipanin í næstum greinar nærri teir trupulleikar, sum kommunurnar hava av markamótum og grásonum millum land og kommunur, og sum serliga gera seg galdandi á eldrarøktarøkinum, fólkaskúlaøkinum, dagstovnaøkinum og forsorgarøkinum. Vit vilja hava hesi markamót greidd og trupulleikarnar loystar. 

Búskaparstøðan og búskaparfrágreiðingar

Alheimsfíggjarkreppan hevur eisini sett síni spor í Føroyum. Eftir fleiri ár við vøkstri  hava seinastu tvey árini, og kanska serliga seinasta árið, verið tungt hjá nógvum kommunum. Flestu kommunur hava havt lægri skattainntøkur, og flestu kommunur hava verið noyddar at tátta í bæði í rakstri og íløgum. Men talan hevur á ongan hátt verið um nakað skrædl ella neyðstøðu í kommunala búskapinum, og tølini higartil í ár bera boð um positivari gongd. Fyrimunurin við kommunalu skipanini er, at kommunurnar skjótt fáa tillagað seg til broyttu umstøðurnar og fremja neyðugu broytingarnar í fíggjarætlanunum. 

Hetta hava kommunurnar megnað eisini í hesi kreppuni, sum leikað hevur á. Vit høvdu ynskt, at landsstýrið og løgtingið og ikki minst Búskaparráðið og Landsbankin sóu størri virði og gagn í tí neyvu fíggjarstýring, sum flest kommunurnar hava sýnt í verki – tað skuldi ikki verið neyðugt hjá hesum at gjørt kommunurnar til skaðiligan og ábyrgdarleysan mótpart, so sum rákið hevur verið seinastu árini. 

Tað er tí mangan hugstoytt at lesa frágreiðingarnar frá Búskaparráðnum. Nærum hvørja ferð er tað kommunubúskapurin, sum er stóri trupulleikin. Boðskapurin er hvørja ferð, at í kommununum er einki skil og at landið nú má fáa amboð til tess at stýra tær við harðari hond og undir neyvari eftirliti. 
Í seinastu frágreiðingini bar av, tí í niðurstøðunum verður millum annað lagt upp til, at kommunurnar ikki skula hava fleiri uppgávur at røkja, tí at landið snøgt sagt hevur størri stórrakstrar fyrimunir og hevur lættari við at samskipa tænastur yvirum kommunumørk. Hugsanin er næstan, at okkum ikki tørvar kommunur, tí tær eru bert eitt dýrkandi millumlið. Slíkar tilvildarligar hugleiðingar frá meira og minni óheftum organum undir landinum kunna verða til óbótaligan skaða fyri kjakið um, hvussu vit bygnaðarliga skulu skipa hetta samfelagið við denti løgdum á kommunala sjálvræðið og fólkaræðið. 

Onnur mál

Á heysti 2006 gjørdu Kommunusamskipanin og Føroya Kommunufelag øðrumegin og Mentamálaráðið hinumegin trý ára samstarvsavtalu um at menna ein føroyskan undirvísingarportal, sum Føroya Skúlabókagrunnur hevur staðið fyri, nevndur SNAR. Á heysti 2009 varð nýggj 3 ára avtala skriva millum partarnar. Portalurin er støðugt útbygdur hesi árini við nógvum talgildum tilfari. Greiða fatanin hjá Kommunusamskipanini er, at portalurin verður nógv nýttur og er væl umtóktur í skúlunum, og at kommunurnar á henda hátt eru við til at menna undirvísingartilfarið. 
Kommunusamskipanin hevur umvegis Barnaverndarstovuna óbeinleiðis verið við í arbeiðinum at endurskoða tilboð til børn, ung og familjur við serligum tørvi, og sum Almannamálaráðið hevur staðið fyri. Eitt álit er skrivað, har lagt verður upp til, at alt økið verður lagt kommunum at umsita. Kommunusamskipanin viðgerð í løtuni uppskotið serliga við atliti at fíggjarliga partinum. Kommunusamskipanin er samd um, at í fyrstu atløgu eiga vit at fáa greiðu á teimum stovnum, sum hava við barnavernd at gera.    

Hoyringsfreistir

Hoyringfreistirnar hava aftur í ár verið ein stórur trupulleiki. Lógaruppskot koma ofta til hoyringar við sera stuttum freistum, og tað er tí ógjørligt hjá kommununum at gera kvalifiseraðar viðmerkingar – og ofta tykist hetta eisini nyttuleyst, tí stutta tíðin undan evstu freist hjá løgtinginum ger, at viljin til at gera broytingar í veruleikanum  ikki er til staðar. Verri er, at hesi uppskot verða ikki eftirkannaði á vanligan hátt í miðfyrisitingini, og eru tey tí mangan ófullfíggjað við tí úrsliti, at vandin fyri villum og ótilvitaðum avleiðingum eru stórar.

Serliga upp til árskiftið, tá løgtingsfíggjarlógin skal samtykkjast, uppliva vit, at landsmyndugleikarnir leggja fíggjarligar eykabyrðar á kommunurnar ella á annan hátt ávirka arbeiðið í kommununum – eisini langt eftir freistina fyri kommunalu fíggjarætlanunum. 
Í 2009 var dømi um slíka “jólagávu” broytingin í býtinum millum land og kommunur av partafelagsskattinum, har landið nú tekur heili 70% í sín part. Uppskotið varð lagt fyri tingið uttan at hava verið sent Kommunusamskipanin til hoyringar, tó at landsstýrismaðurin í fíggjarmálum fullvæl visti, at uppskotið gekk beint ímóti tilmæli í kommunuálitinum. Lógin varð endaliga samtykt i tinginum 16. desember 2009, tvs. meira enn tvær vikur eftir, at allar tær kommunalu fíggjarætlanirnar vórðu latnar landsstýrinum. Aleina henda lógin kostar kommunum einar 15 mió kr., og broytir tí í stóran mun fortreytirnar fyri fíggjarætlanunum í ár. 
Stýrið samtykti tí nú fyri kortum enn einaferð at heita á løgmann um at fáa betur skil í hoyringsmannagongdirnar í sambandi við lóggávuarbeiðið hjá landsstýrinum. Í hesum sambandi fer Kommunusamskipan at skjóta upp at fáa í lag regluligar formligar fundir millum landsstýrið og Kommunusamskipanina, har greið avtala verður gjørd partanna millum um politisk mál, ætlaðar broytingar, uppskot v.m.    
Skrivstovan

Á skrivstovuni eru farnar fram broytingar síðan síðsta aðalfund. Jóan Petur Hentze hevur eftir góð 3,5 ár í starvi hjá okkum sum aðalskrivari valt at taka við nýggjum avbjóðingum. Eg vil vegna stýri og starvsbólk nýta høvið til at takka Jóan Peturi fyri eitt framúr gott samstarv. Í hansara stað hava vit sett Eyðun Christiansen, sum hevur drúgvar royndir á økinum, eftir at hava starvast sum ráðgevi hjá Føroya Kommunufelag í 7 ár. Eg vil eisini nýta høvið til bjóða honum vælkomnum í starvið sum aðalskrivara okkara.
Í árinum sum fór var formansskiftið í starvsbólkinum. Jens Marius Poulsen fór frá, nú hann gavst sum kommunustjóri í Tórshavnar kommunu. Einki er at taka seg aftur í, at Jens Marius hevur lagt nógva og góða orku í Kommunusamskipanina, ein drívmegi sum fáur. Sum nýggja formann tilnevndi stýrið Jákup Frants Larsen, býráðsskrivari í Fuglafjarða kommunu. Eisini hann er gamal í garði á kommunala økinum. 

Framtíðarætlanir
Kommunusamskipanin hevur nú meira enn 10 ár á bakið. Felagsskapurin er vaksin bæði í limatali og íbúgvaratali – vit umboða nærum 34.000 borgarar, ella umleið 70% av samlaða fólkatalinum.

Greiða málið hjá KSF hevur altíð verið eitt samfelag, har ábyrgdarsterkar, burðardyggar og virkisførar kommunur umsita øll viðurskifti av týdningi fyri borgaran. Kommunurnar skulu verða ein nógv meira avgerandi partur av fólkastýrinum, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku, og harvið samfelagsligum framburði. 

Fyri at náa hesum málið okkara eru vit eisini noydd at ásanna, at ávísar bynaðarligar broytingar mugu til á kommunala økinum. Enn hava vit ikki megnað sjálvboðið at skipa okkum í burðardyggar eindir kring alt landið. Tann sannroynd, at vit framhaldandi  hava 30 kommunur í Føroyum av sera ymiskari stødd og við ymiskum fortreytum, ger, at tey, sum tala ímóti at leggja nýggj uppgávuøki til kommunurnar, hava alt ov góðar umstøður. 
Hinvegin er tað eisini skilligt, at kommunurnar ikki síggja tað neyðugt at leggja saman í størri eindir so leingi, sum landið ikki klárt meldar út, hvørjar ætlanirnar eru á kommunala økinum. 
Tí  er umráðandi, at land og kommunur finna felags stev í fyrireikingunum til  bygnaðarbroytingarnar, ið tørvur er á. Endamálið má verða at fáa eitt samfelag, ið mennist í javnvág, og har borgarar í øllum landinum hava rætt til grundleggjandi vælferðartænastur.

Har menniskju virka saman finnast sjálvsagt eisini ósemjur. Hetta ber boð um eitt virki fólkaræði. Men í einum fólkaræði byggir alt grundarlag á semjur, eingin áhugapartur fær allan sín vilja ígjøgnum. Men saman standa vit sterkari, og hava vit í Kommunusamskipanini eina felags støðu og eina felags fatan, so er lítil ivi um, at vit koma at skunda undir landsins leiðslu, soleiðis at hendan eisini kennir seg noyddan at hava ein støðu.

Endamálið hjá okkum øllum má vera tað góða samfelagið, har tann einstaki kennur ávirkan og samstundis er tryggjaður eitt ávíst støði av vælferðartænastum.

Hetta verður best tryggja við at lata kommunum størri ábyrgd av vælferðarsamfelagnum, og hesum stremba vit í Kommunusamskipanini altíð eftir.
Við hesum orðum latið eg aðalfundinum orðið og ynskið tykkum ein framhaldandi góðan dag.

Tórshavn 16.apríl 2010

Heðin Mortensen

Formaður 

Kommunusamskipan Føroya
Um Kommunusamskipan Føroya

Stýrið 2009

Heðin Mortensen, formaður, borgarstjóri í Tórshavnar kommunu

Gunvá við Keldu, næstformaður, borgarstjóri í Klaksvíkar kommunu

Magnus Rasmussen, borgarstjóri í Runavíkar kommunu

Kristin Michelsen, borgarstjóri í Tvøroyrar kommunu

Sigurd S. Simonsen, borgarstjóri í Fuglafjarðar kommunu

Kirstin Strøm Bech, borgarstjóri í Vágs kommunu

Brandur Sandoy, borgarstjóri í Sands kommunu

Nýggjur í stýrinum er Brandur Sandoy, borgarstjóri í Sands kommunu. Hann avloysti Páll á Reynatúgvu, fyrrverandi borgarstjóra í Sands kommunu.

Starvsbólkurin

Jákup Frants Larsen, formaður, býráðsskrivari í Fuglafjarðar kommunu

Ingibjørg Berg, kommunustjóri í Tórshavnar kommunu

John Færø, Kommunustjóri í Klaksvíkar kommunu

Dinna Jensen, býráðsskrivari í Runavíkar kommunu

Jónleyg Bech Petersen, býráðsskrivari í Tvøroyrar kommunu

Petry Joensen, býráðsskrivari í Vágs kommunu

Marnar Højsted, umsitingarleiðari í Sands kommunu

Nýggj í stýrinum er Ingibjørg Berg, Kommunustjóri í Tórshavnar. Hon avloysti Jens Marius Poulsen   

Skrivstovan

Eyðun Christiasen, aðalskrivari. Teldupostir eydun@ksf.fo Tel. 282480
Bárður Larsen, løgfrøðiligur ráðgevi. Teldupostir bardur@ksf.fo Tel 229089
Armgarð H. Godtfred, skrivari. Teldupostir armgard@ksf.fo 
Skrivstovan 

 Umboð hjá Kommunusamskipan Føroya í nevndum, ráðum v.m.

Kommunala Arbeiðsgevarafelagið
Heðin Mortensen, Tórshavnar kommuna


Kristin Michelsen, Tvøroyrar kommuna

Magnus Rasmussen, Runavíkar kommuna (varalimur)

Sigurð S. Simonsen, Fuglafjarðar kommuna (varalimur)

Barnaverndarstova Føroya
Heðin Mortensen, Tórshavnar kommuna

Ráðið fyri brekað

Gunvá við Keldu, Klaksvíkar kommuna

Kirstin Strøm Bech, Vágs kommuna (varalimur) 

Býarskipanarnevndin
Eliasar Kastalag, Runavíkar kommuna

Rúna Hilduberg, Tórshavnar kommuna (varalimur)

Toll- og skattaráðið
Ingibjørg Berg, Tórshavnar kommuna


John Færø, Klaksvíkar kommuna

Útbúgvingarráðið fyri sløkkiliðsfólk
Kartni Jacobsen, Tórshavnar kommuna

Finn Hansen, Klaksvíkar kommuna (varalimur)

Demokratia
Kirstin Strøm Bech, Vágs kommuna

Magnus Rasmussen, Runavíkar kommuna (varalimur)

Undirvísingarportalurin
Kirstin Strøm Bech, Vágs kommuna

Dávur Winther, Klaksvíkar kommuna (varalimur)

Listaleypurin
Eyðun Christiansen, KSF
Talgild Heilsuskipan
Eyðun Christiansen, KSF
Alarmsentralur 112
Heðin Mortensen, Tórshavnar kommuna


Eyðun Christiansen, KSF
PISA-tilvísingarbólkur
Eyðun Christiansen, KSF
Fólkateljing
Bárður Larsen, KSF

SSP-samstarvið
Heðin Mortensen, Tórshavnar kommuna


Eyðun Christiansen, KSF
Eftirskúli í Hvalba
Heðin Mortensen, Tórshavnar kommuna

Oyggjaleikir 2015
Eyðun Christiansen, KSF

Dinna Jensen, Runavíkar kommuna

Skúlastýrið Skúlin á Trøðni
Hanus Joensen, Tórshavnar kommunuskúli

Upptøkunevnd Skúlin á Trøðni
Hallbjørg Lamhauge, Barnaverndarstova Føroya
Serflutningsskipan Landsins
Eyðun Jensen, Tórshavnar kommuna


Jancy Klein, Klaksvíkar kommuna
Endurskoðan av dagsstovnalógini
Eyðun Christiansen, KSF
Hoyringar frá landsstýrinum og flokkum
Uppskot til hoyringar í 2009

Almannamálaráðið
Broyting í løgtingslóg um bygging av økisdepli í Vági til sinnisveik (februar)

- 
Broyting í løgtingslóg um lán til bygging av ellis- og røktarheimi í Vági (februar)

- 
Løgtingslóg um studningslán til ellis- og røktarheim og eldrasambýli (februar)

-
Broyting í kunngerð um brúkaragjald fyri børn á stovni hjá landinum (februar)
-
Løgtingslóg um bygging av økisdepli í Vági til sinnis- veik (februar)

-
Kunngerð um fíggjarligt frípláss (apríl)

-
Kunngerð um eldrasambýli (juni)

-
Kunngerð um røktarheim (juni)

-
Kunngerð um hjálparráð (juli)

-
Broyting í løgtingslóg um almenna forsorg- hjálparráð (juli)

-
Løgtingslóg um útleigan av bústøðum (novembur)

Fiskimálaráðið
Broyting í eldsbrunalógini (januar)
-
Løgtingslóg um havnagjøld (oktobur)
Fíggjarmálaráðið
Broyting í kunngerð um val av limum í kommunalu skattakærunevndirnar (januar)

Innlendismálaráðið
Kunngerð um gjøld fyri umsiting og eftirlit eftir ymsum umhvørvisverndarlógum (januar)

- 
Broyting í matrikullógini (januar)
-
Broyting í býarskipanarlógini (januar) 
-
Kunngerð um spillivatn (apríl)

-
Kunngerð um atkomuviðurskifti fyri brekaði (maj)

-
Løgtingslóg um at fyrisita ogn hjá aldursómyndugum og persónum undir verju o.a (septembur)

-
Kunngerð um at fyrisita ogn hjá aldursómyndugum og persónum undir verju o.a (septembur)
Mentamálaráðið
Broyting í fólkaskúlalógini (januar)

-
Løgtingslóg um kirkjuráðsval, próstadømisráð og stiftsstjórn (mars)
-
Løgtingslóg um at byggja ítróttarhøll í Sandoynni (oktobur)

-
Løgtingslóg um ítróttar- og mentanarverkløg (oktobur)

-
Broyting í fólkaskúlalógini( skúlabygnaðurin) (desembur)
Vinnumálaráðið
Løgtingslóg um aling av fiski o.a. (januar)

-
Broyting í partafelagslógini (januar)

-
Løgtingslóg um matvørur v.m. (januar)

Sjálvstýrisflokkurin
Broyting í lóg um fólkayvirlit (septembur)

Uppskot til hoyringar higartil í 2010

Almannamálaráðið
Kunngerð um gjøld fyri heimahjálp (januar)

· Kunngerð um heimahjálp (januar)

· Broyting um almenna forsorg (mars)

· Álit, børn og ung (mars)

Innlendismálaráðið
Løgtingslóg um bygging (februar)

-
Kunngerð um bunkring og um flutning av oljulast (mars)

Mentamálaráðið
Broyting í løgtingslóg um meirvirðisgjald (mars)

Løgmálaráðið
Løgtingslóg um einkarætt til at byggja, reka og fíggja undirsjóvartunnil undir Skálafjørð og Tangafjørð (februar)
Viðtøkur fyri Kommunusamskipan Føroya

Viðtøkur fyri Kommunusamskipan Føroya – KSF – samtyktar á stovnandi aðalfundi 10. juni 1999 við broytingum á aðalfundi 22. mars 2001, 26. mars 2004, 16. mars 2007 og 24. apríl 2009.

Navn, limaskapur og endamál

§ 1. Navn felagsins er Kommunusamskipan Føroya. Heimstaður felagsins er Tórshavn.  

  
§ 2. Limir felagsins eru hesar kommunur: Tórshavnar kommuna, Klaksvíkar kommuna, Runavíkar kommuna, Fuglafjarðar kommuna, Tvøroyrar kommuna, Vágs kommuna og Sands kommuna.

Stk. 2. Aðrar kommunur kunnu gerast limir, um hetta verður góðkent á aðalfundi. 
§ 3. Endamál felagsins er at virka fyri felags áhugamálum og størri kommunalum sjálvræði.

Aðalfundurin

§ 4. Aðalfundurin er hægsta vald felagsins.

Stk. 2. Hvørt kommunustýri velur eitt umboð til at taka avgerð á aðalfundi. Aðrir kommunustýrislimir hava rætt at møta og taka orðið á aðalfundi.

Stk. 3. Boðast skal til aðalfund við 14 daga freist.

Stk. 4. Á aðalfundi hevur hvør kommuna eina atkvøðu fyri hvønn íbúgva 1. januar undan aðalfundinum, tó so at eingin kommuna hevur fleiri atkvøður enn 45% av samlaða fólkatalinum hjá limakommununum.

Stk. 5. Avgerðir á aðalfundi verða tiknar við vanligum atkvøðumeiriluta, tá ikki annað er tilskilað í hesum viðtøkum.

§ 5. Ársaðalfundur verður hildin á hvørjum ári í mars mánað við hesi skrá:

a) Val av fundarstjóra.

b) Frágreiðing um virki felagsins í farna árinum og um framtíðarætlanir felagsins.

c) Framløga av roknskapi til góðkenningar.

d) Val av grannskoðara.

e) Møgulig uppskot frá stýrinum, herundir upptøka av nýggjum limum.

f) Ymist.

Stk. 2. Eykaaðalfundur verður hildin, tá ið stýrið heldur tað vera neyðugt, ella tá ið helmingurin av limakommununum skrivliga biðja um tað. Innkalling til eykaaðalfund fer fram á sama hátt og við somu freist, sum til vanligan aðalfund.

Stýrið

§ 6. Tá talan ikki er um mál, sum skulu viðgerast á aðalfundi, er ovasta leiðsla felagsins eitt stýri við hægst 9 limum, sum er sett saman fyri 4 ár í senn, ið tekur við 1. januar, eftir at kommunustýrisval hevur verið, eftir hesi skipan:

Norðuroyggjar velja ein, eystur Eysturoy velur ein, vestur Eysturoy velur ein, Sundalagið velur ein, Streymoy velur ein, Vágar velja ein, Sandoy velur ein, norður Suðuroy velur ein og suður Suðuroy velur ein.

Formaðurin í størstu kommununi fyri hvørt øki verður tilnevndur styrislimur.

Stk 2. Stýrið skipar seg sjálvt við formanni og næstformanni og eftir somu mannagongd, sum formaður og næstformaður verða valdir í kommunustýrum, tó so, at formaður og næstformaður verða valdir fyri 2 ár í senn. 

Stk. 3. Stýrisfundur er viðtøkuførur, tá í minsta lagi helmingurin av stýrislimunum eru møttir. Avgerðir verða tiknar við vanligum atkvøðumeiriluta. Miðast skal tó ímóti, at stýrisavgerðir eru einmæltar.

Stk. 4. Hvør stýrislimur kann krevja stýrissamtykt lagda fyri aðalfund, áðrenn hon verður sett í verk.

Stk. 5. Stýrisfundur skal vera í minsta lagi eina ferð hvønn ársfjórðing. Formaðurin kann kalla stýrið til fundar, tá mál er, sum krevur stýrisavgerð, og sum ikki kann bíða til næsta regluliga fund.

§ 7. Fráboðan til stýrisfund skal gevast við 14 daga varningi.

Starvsbólkurin

§ 8. Í starvsbólkinum sita kommunuskrivararnir/stjórarnir í limakommununum. Stýrið velur formannin.

Stk. 2. Starvsbólkurin skal fyrireika mál, sum skulu viðgerast á stýris- og aðalfundi, og hann skal arbeiða við øllum málum, sum stýrið beinir til hansara.

Stk. 3. Starvsbólkurin hevur fund eina ferð um mánaðin. Tó skal formaðurin kalla til fundar, hvørja ferð stýrisfundur er lýstur, um so er, at mál, sum skulu viðgerast har, ikki eru liðug fyrireikað.

Stk. 4. Starvsbólkalimir skulu møta á starvsbólka- og stýrisfundum.

Stk. 5. Stýrisformaðurin skal hava fundarboð til hvønn starvsbólkafund.

Skrivstovan

§ 9. Stýrið setur og loysir úr starvi aðalskrivara, ið hevur ábyrgdina mótvegis stýrinum fyri, at virksemi felagsins verður rikið sambært galdandi reglum.

Stk. 2. Aðalskrivarin hevur dagligu fyrisitingina av felagnum um hendi, og skal í samstarvi við starvsbólkin og stýrið umsita felagið innan fíggjarligu karmarnar og í samsvari við endamál felagsins.

Stk. 3. Stýrið ger starvsskipan fyri aðalskrivaran.

Stk. 4. Aðalskrivarin kann seta neyðug hjálparfólk eftir ásetingum í starvsskipanini sambært stk. 3.

Stk. 5. Starvsbólkurin er dagliga bindiliðið millum aðalskrivaran og limakommunurnar.

Fíggjarviðurskifti

§ 10. Útreiðslurnar av at reka felagið verða goldnar av limakommununum. Tó kann eingin kommuna rinda meira enn 45% av limagjaldinum.

Stk. 2. Stýrisformaðurin ger saman við starvsbólkaformanninum og aðalskrivaranum uppskot um fíggjarætlan fyri felagið komandi fíggjarár, sum hann fyrileggur stýrinum til góðkenningar í seinasta lagi í apríl ársfjórðingi.  Samstundis verður avgjørt, hvussu stórur parturin er hjá hvørjari kommunu.

Stk. 3. Áðrenn fíggjarætlan felagsins verður viðgjørd í stýrinum, skal starvsbólkurin hava gjørt sítt tilmæli.

Stk. 4. Limakommunurnar rinda í minsta lagi 1/12 part hvønn mánað til felagið.

Stk. 5. Eingin limakommuna heftir fyri skyldum felagsins við øðrum enn tí, sum avgjørt er at vera hennara partur av útreiðslunum, sambært fíggjarætlanini.

Stk. 6. Ongar avgerðir í málum, sum krevja kommunustýrissamtykt, eru bindandi fyri limakommunurnar, uttan tílík samtykt fyriliggur.

Roknskapur

§ 11. Aðalskrivarin hevur ábyrgd av roknskaparførsluni.

Stk. 2. Roknskapurin verður grannskoðaður av løggildum ella skrásettum grannskoðara.

Aðrar ásetingar

§ 12. Felagið verður teknað av stýrisformanninum og starvsbólkaformanninum ella aðalskrivaranum í felag, ella av tveimum stýrislimum saman við starvsbólkaformanninum ella aðalskrivaranum.

§ 13. Samtyktir um broytingar av viðtøkunum ella avtøku av felagnum skulu gerast av aðalfundinum. Í minsta lagið ¾ av atkvøðutalinum skulu vera umboðað, og uppskotið skal samtykkjast við 3/5 av greiddum atkvøðum.

Stk. 2. Er fundurin ikki viðtøkuførur, verður nýggjur fundur 14 dagar seinni, og er hesin viðtøkuførur uttan mun til, hvussu nógvar atkvøður eru umboðaðar. Samtykt skal tó vera við 3/5 av greiddum atkvøðum.

§ 14. Verður felagið tikið av, falla ognirnar aftur til limakommunurnar í sama lutfalli, sum tær hava luttikið í útreiðslum felagsins.

Broytingar av viðtøkunum eru samtyktar á aðalfundi tann 22. mars 2001, 26. mars 2004, 16. mars 2007 og 24. apríl 2009.

Stýrið 24. apríl 2009
Heðin Mortensen, formaður
Gunvá við Keldu, næstformaður

Tórshavnar kommuna  

Klaksvíkar kommuna

Magnus Rasmussen
Kristin Michelsen
Runavíkar kommuna
    Tvøroyrar kommuna
Sigurð S. Simonsen
    Kirstin Strøm Bech
Fuglafjarðar kommuna                              Vágs kommuna

